
ᑕᐃᒎᓯᓕᐅᖅᑎᒃᑯᑦ ᓂᕈᐊᖅᓯᒪᓕᖅᑐᑦ ᐃᒃᓯᕙᐅᑕᕐᒥᓂᒃ 
 
ᐃᖃᓗᐃᑦ, ᓄᓇᕗᑦ (ᕖᕝᕗᐊᕆ 11, 2010) – ᐃᓄᐃᑦ ᐅᖃᐅᓯᓕᕆᓂᕐᒧᑦ ᑲᑎᒪᔨᖏᑦ ᖃᐅᔨᒪᔭᐅᒻᒥᔪᑦ 
ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᓇᓗᓇᐃᖅᓯᖅᑲᐅᕗᑦ ᐃᒃᓯᕙᐅᑕᕐᒥᓂᒃ ᑐᖏᓕᖓᓂᓗ 
ᐃᒃᓯᕙᐅᑕᖓᓂᒃ ᓯᕗᓪᓕᖅᐹᑦᑎᐊᕐᒥ ᑲᑎᒪᓂᖃᓚᐅᖅᑎᓪᓗᒋᑦ ᐱᓇᓱᐊᕈᓯᐅᓚᐅᖅᑐᒥ ᓄᙳᖏᓐᓂ.  
 
ᐃᓚᐃᔾᔭ ᐃᖅᖢ ᐃᖃᓗᒻᒥᐅᖅ ᐃᒃᓯᕙᐅᑕᐅᓂᐊᓕᖅᑐᖅ, ᖁᕐᓗᖅᑐᕐᒥᐅᖅ ᐃᐊᑦᓇ ᐃᓚᐃᔭᔅ ᐃᒃᓯᕙᐅᑕᑉ 
ᑐᖏᓕᕆᓂᐊᓕᖅᑐᓂᐅᒃ.  ᐊᓯᖏᑦ ᑲᑎᒪᔨᐅᖃᑕᐅᔪᑦ ᑕᐃᒎᓯᓕᐅᖅᑎᒃᑯᓐᓄᑦ ᐅᑯᐊᖑᕗᑦ ᐅᕕᑎ 
ᐊᓚᒃᑲᓐᓄᐊᖅ ᑰᒑᕐᔪᒻᒥᐅᑕ, ᑕᐃᓯ ᑎᐊᓚ ᐸᖕᓂᖅᑑᕐᒥᐅᑕᖅ ᐊᒻᒪᓗ ᓂᐊᓕ ᑯᓱᒐᖅ ᑲᖏᖅᖠᓂᕐᒥᐅᑕᖅ.  
 
“ᑕᐃᒎᓯᓕᐅᖅᑏᑦ ᐱᒻᒪᕆᐅᔪᒥᒃ ᐱᓕᕆᐊᒃᓴᖃᕐᒪᑕ ᐋᖅᑮᓂᐊᕐᓗᑎᑦ ᐊᒻᒪᓗ ᐊᔾᔨᒌᓕᖅᓱᐃᓗᑎᑦ ᐃᓄᐃᑦ 
ᐅᖃᐅᓯᖏᓐᓂᒃ ᐊᒻᒪᓗ ᐱᓕᕆᖃᑎᒋᑦᑎᐊᕈᒪᒋᕙᒃᑲ ᑲᑎᒪᔨᐅᖃᑕᐅᔪᑦ ᐊᑐᓕᖅᑎᑦᑎᓂᖃᖅᑎᓪᓗᑕ ᐃᓄᐃᑦ 
ᐅᖃᐅᓯᖏᑦ ᓴᐳᔾᔭᐅᓂᖏᓐᓄᑦ ᐱᖁᔭᕐᒥᒃ,” ᐅᖃᖅᑐᓂ ᒥᓂᔅᑕ ᑕᐹᕐᔪᒃ.  “ᐱᓕᕆᑦᑎᐊᖁᒐᓗᐊᖅᐸᒃᑲ 
ᑲᑎᒪᔨᐅᔪᑦ ᐊᒻᒪᓗ ᖁᔭᒋᓪᓗᒋᑦ ᐱᒻᒪᕆᐊᓗᒻᒥᒃ ᑲᒪᒋᔭᖃᕐᓂᐊᕐᒪᑕ ᑭᒡᒐᖅᑐᖅᑕᐅᓗᑎᑦ ᓄᓇᕗᒥᐅᑕᓕᒫᑦ.”  
 
“ᐅᐱᒍᓱᒻᒪᕆᑉᐳᖓ ᓂᕈᐊᖅᑕᐅᓯᒪᒐᒪ ᐃᒃᓯᕙᐅᑕᕐᒧᑦ ᑕᐃᒎᓯᓕᐅᖅᑎᒃᑯᓐᓄᑦ ᖃᐅᔨᒪᒐᒪ ᐱᕐᔪᐊᖑᓂᖓᓂᒃ.” 
ᐅᖃᖅᑐᓂ ᐃᖅᖢ.  “ᐅᖃᐅᓯᕗᑦ ᐊᑦᑐᐊᓂᖃᓪᓚᑦᑖᕐᒪᑦ ᐃᓕᖅᑯᓯᑦᑎᓐᓄᑦ, ᐊᒻᒪᓗ ᑖᓐᓇ ᐃᓱᒪᒋᒋᐊᖅᑐᒍ, 
ᖁᕕᐊᓱᑦᑐᖓ ᓯᕗᒧᐊᒍᑎᒋᓂᐊᓕᕋᒃᑭᑦ ᐱᓕᕆᐊᒃᑲᖏᑦ ᐱᓕᕆᕝᕕᐅᔫᑉ ᐃᖅᑲᓇᐃᔭᖃᑎᒋᓗᒋᑦ 
ᑲᑎᒪᔨᐅᖃᑎᒃᑲ.”  
 
ᑕᐃᒎᓯᓕᐅᖅᑏᑦ ᐅᖃᐅᓯᖃᕈᒫᖅᑐᑦ ᐱᓇᓱᐊᖅᑕᒥᓂᒃ ᓄᓇᕗᒥ ᐅᖃᐅᓯᓕᕆᓂᕐᒧᑦ ᑲᑎᒪᕕᔾᔪᐊᕐᓂᖃᓕᕈᑎᑦ, 
ᕖᕝᕗᐊᕆ 9-12, 2010-ᖑᓕᖅᐸᑦ, ᐃᖃᓗᓐᓂ.  ᐱᕕᖃᓛᕐᒥᔪᐃᑦ ᑲᑎᒪᕕᔾᔪᐊᖅᑐᖃᖅᑎᓪᓗᒍ ᖃᓂᑦᑐᒧᑦ 
ᐊᑯᓂᐅᔪᒧᓪᓗ ᐊᑯᓂᐅᑎᒋᔪᖅ ᓯᕗᓪᓕᐅᔾᔭᐅᔪᒃᓴᓂᒃ ᓇᓗᓇᐃᖅᓯᓗᑎᑦ ᓇᓗᓇᐃᖅᓯᖃᑎᒋᓗᒋᑦ ᐃᓄᐃᑦ 
ᐊᒻᒪᓗ ᐊᓯᖏᑦ ᑎᒍᒥᐊᖅᑎᐅᖃᑕᐅᔪᑦ ᐋᖅᑭᒃᓱᐃᓗᑎᑦ, ᐊᑐᕐᓗᑎᑦ ᐊᒻᒪᓗ ᐊᔾᔨᒌᓕᖅᓱᐃᓗᑎᑦ ᐃᓄᐃᑦ 
ᐅᖃᐅᓯᖏᓐᓂᒃ.  
 

###  
 
ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᒃ: 
ᓇᐸᑦᓯ ᑯᓗᓛᖅ 
ᑐᓴᐅᒪᖃᑎᒌᓐᓂᕐᒧᑦ ᐊᐅᓪᓚᑦᑎᔨ  
(867) 975-5526 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 
www.gov.nu.ca. 

